
Панбук – намаляваная  кніга  з разрэзанымі  старонкамі. Панбук разразаецца на столькі старонак, колькі патрабуе заданне.  Пры дапамозе панбука можна праверыць, як вучань самастойна засвоіў матэрыял. Таму што панбук, па сутнасці, уяўляе сабой справаздачу аб прачытаным і асэнсаваным матэрыяле. Выкарыстоўваецца на ўроках пазакласнага чытання і абагульнення вывучанага матэрыялу.
Панбук (panbook – англ.) – разваротная фотакніга. У паўсядзённым жыцці – гэта не што іншае, як фотаальбом. Педагогі ўзялі назву метаду паводле паняцця “разваротная”. Таму што панбук лёгка разгортваецца і згортваецца. Да таго ж сярэдзіна кнігі запаўняецца малюнкам. Метад не проста патрабуе ад вучня намаляваць малюнак да твора. Малюнак павінен раскрываць тэму ці ідэю твора.
Панбук як адзін з прыёмаў візуалізацыі дапамагае вучням павысіць пазнаваўчую дзейнасць, запомніць інфармацыю, убачыць і ўсталяваць новыя сувязі паміж падзеямі і аб'ектамі. Яго стварэнне  пры падрыхтоўцы дамашняга задання дапамагае развіваць у вучняў  уменне параўноўваць, аналізаваць, мысліць, ацэньваць, вырашаць задачы класіфікацыі, выказваць асабістую думку, праяўляць індывідуальны падыход да вырашэння пастаўленай задачы, крэатыўнасць і творчасць. Выкарыстанне панбукаў   на ўроках беларускай літаратуры  павышае эфектыўнасць заняткаў, выклікае зацікаўленасць вучняў у дасягненні вынікаў.
Метад апраўдвае сябе на ўроках самастойнага чытання, абагульнення ведаў па тэме, вывучэння біяграфіі пісьменніка ў старэйшых класах ці знаёмстве з пісьменнікам у сярэднім звяне.
Роля настаўніка пры арганізацыі работы з панбукам зводзіцца не да таго, каб быць крыніцай інфармацыі, а якраз наадварот,  настаўнік падштурхоўвае вучняў да здзяйснення адкрыццяў. Педагог  толькі можа падказаць, на што трэба звярнуць увагу пры падрыхтоўцы і стварэнні панбука.
Ствараючы панбук, вучні  самастойна аналізуюць прачытанае, шукаюць адказы на пытанні, пастаўленыя настаўнікам, праяўляюць свае творчыя схільнасці і ўменне прыгожа афармляць панбук. На ўроку вучням цікава пазнаёміцца з работамі сваіх аднакласнікаў. Яны  разглядаюць малюнкі і слухаюць інфармацыю, падрыхтаваную аднакласнікамі. Настаўнік пры гэтым толькі ацэньвае якасць выкананых заданняў, акуратнасць панбука. Але нельга пры гэтым даваць адмоўную ацэнку малюнку. Таму што ў панбуку галоўнае не як маляваць, а што маляваць.
Засваенне матэрыялу ўрока адбываецца праз слых – пачую, зрок – убачу, маніпуляцыі рукамі – зраблю. Праца з панбукам развівае ў вучняў маўленне, памяць, мысленне, творчасць, навыкі аналізу.
Да кожнага ўрока ствараецца свая загатоўка. Заданні даюцца зыходзячы з мэты і задач урока, на якім будуць разглядацца панбукі вучняў. 
Складаем паперу А4, разразаем на часткі. Звычайна іх 3, але можа быць і 4. На атрыманых старонках  пішам ці друкуем заданні.
Затым даём вучням сфатаграфаваць заданне. Я дадаткова дасылаю заданне ў вучнёўскую групу. На выкананне работы адвожу тыдзень ці два. У залежнасці ад аб’ёму твора. 
Як працую на ўроку з панбукам. Прывяду некалькі прыкладаў. Урок пазакласнага чытання ў 5 класе па тэме  “Тэматычная разнастайнасць беларускіх народных казак”. Мае задачы – праверыць, як вучні засвоілі віды народных казак, ці могуць самастойна правільна вызначыць галоўных і другасных герояў, вызначыць тэму казкі, акрэсліць пытанне: чаму навучыла казка. У сувязі з гэтым былі дадзены заданні вызначыць: від казкі, тэму,  герояў, акрэсліць пытанне: чаму навучыла казка. Вучні па чарзе выходяць да дошкі, зачытваюць адказы з панбука. Дадаткова прашу зрабіць рэкламу прачытанай казкі, каб і другія вучні, зацікавіўшыся творам, прачыталі яго. Затым панбук перадаецца для прагляду вучнямі класа. 
Да ўрока пазакласнага чытання па тэме “Узаемаадносіны персанажаў у творах М.Зарэмбы “Паддаўкі”, “Арэхавы спас”. Праблематыка твораў” вучні ў панбуках вызначалі тэму твора, жанр, праблему (праблемы), этапы сюжэту, герояў, давалі ўласную ацэнку прачытанага. Я праверыла не толькі тое, як вучні зразумелі твор, але і вывучаныя дагэтуль пытанні тэорыі літаратуры.
За ўрок паспяваю апытаць усіх вучняў класа. Вучні не стамляюцца ад переказу твора, які звычайна робіцца на ўроках пазакласнага чытання. Яны праглядваюць работы, ацэньваюць іх, з цікавасцю слухаюць аднакласнікаў, таму што чакаюць той момант, калі панбук поўнасцю разгарнецца і можна ўбачыць малюнак аднакласніка.
Як ацэньваць работы, спытаеце вы. Калі ўсе заданні выкананы без памылак, то стаўлю адзнаку “дзесяць” як за творчую работу. Мае вучні, у асноўным, за панбук атрымліваюць 10-8. Самыя нізкія адзнакі, якія паставіла вучням за панбук былі 7-6. Як вы ведаеце, добрыя адзнакі стымулююць вучняў на далейшы поспех, абуджаюць у іх жаданне палепшыць у будучым сваю работу. А знаёмства з панбукамі аднакласнікаў прыводзіць  да самаўдасканалення, праяўлення творчасці, развівае пісьмовае маўленне і мастацкі густ. 
  Такім чынам,  выкарыстанне  панбука на ўроках беларускай літаратуры  дапамагае   сістэматызаваць  веды вучняў па пэўнай тэме, хутка і якасна праверыць веды вучняў па пройдзеным матэрыяле, ацаніць самастойную работу вучняў, стымулуе вучняў на дасягненне поспеху, і самае галоўнае, вучні чытаюць мастацкія творы. Ці ж гэта не асноўная задача сучаснага настаўніка літаратуры – прывіваць любоў вучняў да чытання.
Лэпбук як адзін з прыёмаў візуалізацыі дапамагае вучням павысіць пазнаваўчую дзейнасць, запомніць інфармацыю, убачыць і ўсталяваць новыя сувязі паміж падзеямі і аб'ектамі. Яго выкарыстанне пры падрыхтоўцы дамашняга задання дапамагае развіваць уменне параўноўваць, аналізаваць, мысліць, ацэньваць, вырашаць задачы класіфікацыі, выказваць асабістую думку, праяўляць індывідуальны падыход да вырашэння пастаўленай задачы, крэатыўнасць і творчасць. Выкарыстанне лэпбукаў   на ўроках беларускай літаратуры  павышае эфектыўнасць заняткаў, выклікае зацікаўленасць вучняў у дасягненні вынікаў.
Слова “лэпбук” – ад англійскіх слоў  lap – калені  і book – кніга – накаленная ці складная кніга. Лэпбук уяўляе сабой некалькі сшытых ці склееных аркушаў паперы (памер выбіраецца адвольны), на якія прымацаваны кішэнькі, акенцы,раскладныя модулі, паваротныя дэталі,  тэксты, малюнкі, аб’ёмныя прадметы  ці палоскі паперы з заданнямі на пэўную тэму. Элементы і матэрыялы для стварэння лэпбука кожны вучань выбірае самастойна. Роля настаўніка пры арганізацыі работы з лэпбукам зводзіцца не да таго, каб быць крыніцай інфармацыі, а якраз наадварот,  настаўнік падштурхоўвае вучняў да здзяйснення адкрыццяў. Педагог  толькі можа падказаць, на што трэба звярнуць увагу пры падрыхтоўцы і стварэнні лэпбука.
Лэпбук дапамагае візуалізаваць тэкставую інфармацыю і сістэматызаваць  матэрыял па пэўнай тэме ці па пэўным мастацкім творы, зрабіць яго даступным кожнаму вучню. Гэта добры спосаб паўтарэння пройдзенага матэрыялу.  Ствараючы лэпбук, вучні  складаюць заданні для аднакласнікаў, праяўляюць свае творчыя схільнасці і ўменне прыгожа афармляць лэпбук. На ўроку вучням цікава пазнаёміцца з работамі сваіх аднакласнікаў, зазірнуць у кішэнькі лэпбука і выканаць заданні, падрыхтаваныя аднакласнікамі. 
Праца з лэпбукам развівае маўленне, памяць, мысленне, творчасць, навыкі аналізу. Ствараць лэпбук можа як адзін вучань, так і  пара ці  група (3-5 вучняў).
Скрайбінг  (ад англійскага " scribe " – накідваць эскізы або малюнкі) – гэта візуалізацыя інфармацыі пры дапамозе графічных знакаў, проста і зразумела, якія адлюстроўваюць яе змест і ўнутраныя сувязі. Тэхніка скрайбінга была вынайдзена брытанскім мастаком Эндру Паркам. Скрайбінг – гэта перш за ўсё мастацтва суправаджэння  прамовы "на ляту" малюнкамі пры дапамозе  фламастара на  лісце паперы ці на белай дошцы. Як правіла, ілюструюцца ключавыя моманты аповеду, героі, асацыяцыі (калі вывучаюцца лірычныя творы). Стварэнне яркіх вобразаў выклікае ў слухача візуальныя асацыяцыі. Такі прыём прапаноўваю творчым вучням, у якіх ёсць жаданне маляваць “на ляту”. Такім чынам, скрайбінг добра падыходзіць для асобасна-арыентаванага навучання.
Таймлайн  (ад англ " timeline " – "лінія часу") – гэта  шкала часу, прамы адрэзак, на які ў храналагічнай паслядоўнасці наносяцца падзеі. Лініі або стужкі часу выкарыстоўваюцца пры вывучэнні біяграфіі або творчасці пісьменніка, а таксама для фарміравання ў вучняў сістэмнага погляду на  гісторыю літаратуры.
Заданне: на лісце паперы нанесены прамы адрэзак; на яго наклеіць ў храналагічнай паслядоўнасці палоскі паперы, на якіх надрукаваны падзеі жыцця і творчасці пісьменніка, падпісаць гады.
